
Música clásica coa nosa orquestra - Guía didáctica - Mario Diz

Neste programa escolar, escoitaremos nesta ocasión á orquestra da nosa cidade, a Real Filharmonía de 
Galicia, que nos ofrecerá un concerto onde a través de dous compositores significativos de estilos moi 
diferentes propiciarán a escoita dun programa sinfónico e de concerto, viaxando dunha obra incidental como 
é a Rosamunda, ópera de F.  Schubert e o concerto para tuba e orquestra de V.  Williams. Grazas a estas dúas 
magnificas obras afondaremos en diversos conceptos que se verán ilustrados pola interpretación da nosa 
orquestra e o solista Rafael de la Torre López baixo a batuta de Maximino Zumalave.

Esta guía didáctica aproveitará cada unha das pezas que compón este concerto, recoñecendo os puntos máis 
salientables que nos aporta cada unha das composicións, para deste xeito, extraer os obxectivos principais a 
traballar co alumnado.
Estes obxectivos afondarán tanto nunha parte teórica, como técnica, así como unha parte práctica onde a 
traves das actividades e exercicios cada alumno e alumna recibirá unha preparación non só previa ao 
concerto, se non que tamen posterior ao mesmo.

A guía presenta como un dos obxectivos principais o desenvolvemento dun traballo previo á asistencia do 
concerto, así pois, a sección nomeada como “vou ir a un concerto!”  propón diferentes contídos que se 
elaborarán antes da visita ao lugar da función. Pero por outra banda, na sección “veño dun concerto!”, 
propoñemos diferentes actividades e exercicios pensados para realizar xa unha vez participado do concerto 
ao que atendemos. Do mesmo xeito propoñemos a escoita activa de diferentes pezas relacionadas, estás 
estarán sinaladas na marxe esquerda, esquina inferior onde se pode premer click dereito para ir á ligazón.

Franz Schubert 
Rosamunda, selección.

Vaughan Wiliams 
Concerto para tuba.

Real Filharmonía de Galicia 18 e 19 de marzo de 2015
Maximino Zumalave, director.
Rafael de la Torre López, tuba.

 Preparar a escoita e presencia dun concerto, na parte anímica como formal de coñecementos previos.
 Coñecer os rasgos máis salientables dos compositores que conforman o programa do concerto.
 Recoñecer os elementos máis salientables que integran ás obras do programa.
 Recoñecer os elementos principais que conforman unha orquestra sinfónica.
 Recoñecer o estilo musical dos dous periodos diferentes aos que pertence cada compositor.
 Recoñecer as principais ritmicas. Binario, ternario e cuaternario.
 Coñecer a sintaxe e análise da melodía. 

Franz Schubert foi nado en Himmelpfortgrund en 1797, actual Austria e morreu en Viena en 1828.

Nado nas proximidades da mesma Viena que acolleu a Haydn, Mozart e Beethoven, a miúdo considéraselle o 
último gran representante do estilo clásico que levaron ao seu máximo esplendor eses tres compositores, e 
sendo un dos primeiros en manifestar unha subxectividade e un lirismo inconfundiblemente románticos na 
súa música.

Fillo dun modesto mestre de escola, Schubert aprendeu do seu pai a práctica do violín e do seu irmán maior, 
Ignaz, a do piano, con tan bos resultados que en 1808, aos once anos de idade, foi admitido na capela 
imperial de Viena como membro do coro e alumno do Stadtkonvikt, institución esta na que tivo como 
mestre ao compositor Antonio Salieri.

A necesidade de compoñer revelouse no mozo Schubert durante estes anos con inusitada forza, e as súas 
primeiras pezas foron interpretadas pola orquestra de discípulos do Stadtkonvikt, da que el mesmo era 
violinista.

Nestes anos é cando ven a luz as súas primeiras obras mestras, como o lied “O rei dos elfos”, inspirado nun 
poema de Goethe, un dos seus escritores máis frecuentados.

O único campo que podía reportar grandes beneficios a un compositor da época era o teatro, a ópera, e 
aínda que este foi un xénero que Schubert abordou con insistencia ao longo de toda a súa vida, ben fóra 
pola debilidade dos libretos escollidos ou pola súa propia falta de talento dramático, nunca conseguiu 
destacar nel.

https://www.youtube.com/watch?v=5XP5RP6OEJI

As súas óperas, entre as que merecen citarse “Os amigos de Salamanca”, “Alfonso e Estrela”, “A guerra 
doméstica” e “Ferabrás", continúan sendo a faceta menos coñecida da súa produción.

Se Schubert non conseguiu sobresaír no xénero dramático, si o fixo no lied.

Un só dato dá constancia do seu absoluto dominio nesta forma: só durante os anos 1815 e 1816 chegou a 
compoñer máis de cento cincuenta lieds, sen que poida dicirse deles que a cantidade vaia en detrimento da 
calidade.

Os ciclos “A bela muiñeira” e  “A viaxe de inverno” constitúen quizais o cume do seu xenio neste campo, 
aos que hai que sumar títulos como “O camiñante”,"A troita", “A morte e a doncela", ou o celebérrimo “Ave 
Maria”. 

A pesar da beleza destas composicións e da boa acollida que encontraron entre o público, a vida de 
Schubert discorreu sempre nun estado de gran precariedade económica, agravada considerablemente a 
partir de 1824 polos primeiros síntomas da enfermidade que acabaría prematuramente coa súa existencia.

Admirado nun círculo moi restrinxido, a revalorización do compositor levouse a cabo a partir da súa morte: 
obras inéditas ou que só se interpretaran no marco familiar, empezaron a ser coñecidas e publicadas, e 
defendidas por músicos como Robert Schumann ou Felix Mendelssohn. 

É, sobre todo, o caso da súa produción instrumental madura, das súas últimas sonatas para piano, os seus 
cuartetos de corda e as súas dúas postremeiras sinfonías, a cuxo nivel só son equiparables as de Beethoven.

O 19 de decembro de 1823 a Dirección do Theater an der Wien anunciou a produción de Rosamunda, 
princesa de Chipre, "Unha grande drama romántica en catro actos, con coros, acompañamento musical e danzas, 
orixinal de Helmina von Chezy, con música do Sr. Schubert,".

O nome de ambos os dous autores era xa familiar nos círculos musicais vieneses; von Chezy como libretista 
e Schubert como unha esperanza da ópera alemá, se ben todos os esforzos que fixo para ver unha ópera 
súa producida en Viena, vironse totalmente fracasados.

A idea de unir o xenio de Schubert co talento de Chezy procedeu de Josef Kupelwieser, ata entón 
Secretario do Teatro da Corte, quen confiou en ofrecer desta forma algún tipo de compensación a Schubert 
por anteriores negativas, pero o certo é que tivo tamén un interese moito máis persoal naquel proxecto. 

Kupelwieser estaba namorado dunha nova actriz chamada Emilie Neumann, quen foi a elixida para 
interpretar o rol titular en Rosamunda, sendo a primeira representación en proveito seu.

Helmina von Chezy escribiu posteriormente que a peza foi escrita "con perigosa precipitación" e se queixou 
amargamente de ter tido que escribir o libreto en só cinco días. Pero en cambio non existen evidencias de 
que Schubert tivese que compoñer a súa música coa mesma precipitación.

En lugar de compoñer unha nova Obertura recorreu á que xa tiña destinada para a súa ópera Alfonso e 
Estrela. Utilizou as mesmas ideas musicais para o primeiro entreacto e para a música de ballet do Acto II, e 
botou man dalgúns temas de obras anteriormente compostas para o entreacto en Si bemol.

Tamén existen estreitos vínculos entre o Coro dos Espíritos e o segundo entreacto.

A peza de Chezy non sobreviviu, de modo que resulta imposible saber se a música se axusta con propiedade 
ao argumento.
Pero sabemos que este versaba acerca da constancia de Rosamunda, prometida na súa infancia a certo 
Alfonso, e a maldade de Fulgencio, gobernador de Chipre, entre cuxos designios entraba o posuír á moza.

O tema, tan do gusto da época, abundaba nas usuais absurdidades góticas: unha pasaxe secreta, unha princesa 
que se cría entre pescadores, unha carta envelenada a través da cal os acontecementos se volven contra o 
tirano e así sucesivamente. Aqueles romances tan extravagantes en voga daquela e von Chezy apenas 
merece o ridículo que se envorcou sobre ela; pero tal como ela mesma se apresurou a puntualizar, o 
inevitable fracaso da obra impediu que a música de Schubert brillase en todo o seu esplendor.

Pero a pesar de todo, a música sobreviviu. Dous días despois da estrea da peza, o amigo de Schubert, Moritz 
von Schwind, escribiu que os números orquestrados non produciron a impresión que se esperaba, e que o 
Coro dos Espíritos, cantado fóra do escenario, foi de todo inaudible; pero en cambio a Obertura merecía as 
honras dunha repetición, así como o Coro dos Cazadores.

Os números vocais publicáronse inmediatamente, pero as pezas orquestrais desapareceron ata 1860, data na 
que tamén foron por fin publicadas. O entusiasmo que exhibiu George Grove (o seu descubridor), e a 
dramática historia do achado das extraviadas partes orquestrais durante a súa visita a Viena en 1868, 
contribuíron a facer que a música de Rosamunda fose mellor coñecida.

Cando a obra foi retirada do cartel despois de dúas representacións, este feito sinalou o fin da implicación 
de Schubert co teatro. Desilusionado, dirixiu a súa atención cara á música de cámara e a "gran sinfonía". Pero 
en forma asaz irónica, a obra que demostrou ser o seu máis rotundo fracaso teatral, converteuse ao final no 
máis duradeiro monumento á súa música escénica.

A así chamada Obertura de Rosamunda non ten en realidade conexión ningunha coa peza de Chezy. Esta 
páxina foi escrita como obertura da “Arpa máxica", unha peza teatral con música que foi producida no 
“Teatro an der Vien” en agosto de 1820, e se baseou estreitamente na obertura en Re maior de 1817 
(D590).

A súa posterior asociación con Rosamunda debeuse ao parecer a un erro do editor, pero sexa cal fora 
razón, o seu virtuosismo rivaliza co resto da música de Rosamunda. Trátase dunha peza rotundamente 
"schuberiana", a cal prefigura, a través do seu fluente lirismo e rítmico impulso, posteriores obras mestras do 
compositor.

De estrutura sinfónica e tráxico carácter, o Entreacto en si menor se ve dominado por un motivo reiterado 
de dous compases. 

Parece sorprendente que Schubert puidese escribir esta sombría, compacta peza para destinala a un 
entreacto; esta música, tendo tamén en conta a súa tonalidade, fixo supoñer algúns comentaristas que se 
achan ante o final orixinal da sinfonía Inconclusa.

Hai algunhas pasaxes do entreacto que nos recordan á sinfonía, se ben non chega a alcanzar o nivel de 
inspiración daqueles dous maxistrais movementos. A partitura autógrafa leva a frase Entre Act nach dem I 
Aufzug (Entreacto despois do primeiro acto).

As notas en realidade son sons aos que lle poñemos nome para poder referirnos a eles, as sete notas 
naturais son Do, Re, Mi, Fa, Sol, La e Si, estas, á sua vez conten unha distancia entre unha e outra que lle 
chamamos intervalo, podendo variar entre un tono e un semitono en occidente, outros lugares do mundo 
diferencian incluso entre os cuartos de tono. Para poder expresar esta variación facemos uso das 
alteracións que farán variar as notas naturais un semitono ascendente ou descendente.
Todas as notas naturais (é dicir, cando non estan alteradas) estarán separadas por tonos agás de Mi a Fa e de 
Si a Do, que están separadas por un semitono, ou medio tono.
As alteracións son: Diese      , Bemol      , ou Becuadro      .
O diese engade ou sube un semitono, o bemol o baixa, e o becuadro é o signo co que anulamos calquera 
das outras dúas alteracións e converte a nota en natural.

Alteracións Propias e Accidentais: 

✔ As alteracións propias son aquelas que aparecen no principio das pezas musicais no propio pentagrama 
e se fan efectivas durante toda a peza se non hai variación destas.
Estas poden ser Dieses, Bemois ou ningunha, agás en linguaxes contemporáneos os dieses e os bemois non 
deberan misturarse.
As alteracións propias deben escribirse de seguido da clave e antes do compás na parte superior do 
pentagrama, tantos coma sexa necesario na seguinte orde:

Dieses: Fa-Do-Sol-Re-La-Mi-Si      Bemois:     Si-Mi-La-Re-Sol-Do-Fa

Na seguinte disposición coma nos exemplos que amosamos de seguido:

✔ As alteracións accidentais por outra parte son aquelas que se colocan eventualmente á esquerda da 
nota que queremos alterar, e faise efectiva soamente sobre as notas posteriores á alterada do mesmo nome 
e na duración restante do compás (ou se segue enlazada cunha ligadura de unión no seguinte ou seguintes 
compases.
A partir da metade do século XX ata os nosos días comézase a ser utilizados os cuartos de tono variando 
os signos para referirse a eles, e ainda non estandarizados para poder expresar esta variación.
Normalmente poderemos ver os diversos signos de sostido, bemol ou becuadro conxuntado cunha cabeza 
de frecha como os seguintes exemplos: 

Naceu o 12 de outubro de 1872 en Down Ampney, Gloucestershire, Inglaterra, fillo menor do pastor 
anglicano da súa localidade natal

O seu pai, Arthur, morreu repentinamente cando Ralph apenas tiña dous anos de idade, polo que a súa nai, 
Margaret Wedgwood, volveu cos seus fillos ao fogar familiar de Leith Hill Place, na rexión de Surrey. 

Musicalmente formouse…

Inglaterra 

Cursou estudos na Universidade de Cambridge e no Royal College of Music de Londres. Tendo  como 
profesores aos compositores británicos Charles Hubert Hastings Parry e sir Charles Villiers Stanford. 

Alemaña 

Estudou en Berlín co compositor alemán Max Bruch  

Francia 

Estudou en París co compositor francés Maurice Ravel o cal deu á súa orquestración o que el definiu como 
"un toque de lustre francés".

Despois da I Guerra Mundial uniuse en 1919  ao corpo docente do Royal College of Music e comezou a 
dirixir con regularidade música sinfónica e coral, un ano despois  recibe o nomeamento como Doutor 
Honoris Causa pola Universidade de Oxford, chegando a converterse no Director do Bach Choir e 
conseguindo nos anos vinte que a súa música fose coñecida en todo o continente europeo.

Entrementres producía unha numerosa cantidade de obras todas ligadas á tradición inglesa. 
Dirixiu coros locais no Festival de música de Leith Hill entre 1909 e 1953. Para estes festivais escribiu, entre 
outras obras corais, Benedicite (1930).

Vaughan Williams faleceu o 26 de agosto de 1958 en Londres e foi enterrado na abadía de Westminster 
preto das tumbas doutros compositores ingleses como recoñecemento á súa contribución á música.

A música de Vaughan Williams adoita describirse como "tipicamente inglesa", do mesmo xénero que as obras 
de Gustav Holst, Frederick Delius, George Butterworth, William Walton e outros compositores 
contemporáneos seus. Tamén é notable a influencia da sonoridade musical de Maurice Ravel, quen foi mestre 
seu en París en 1908.

A música de Vaughan Williams mostra unha considerable fascinación polas melodías populares.  A partir de 
1903, Vaughan Williams comezou a recoller cancións populares inglesas e chegou a recompilar máis de 800. 
Esta actividade, iniciada cun mero espírito etnográfico, conseguiu imprimir un forte carácter ao resto da súa 
música, como fixeran compositores doutros países europeos como Béla Bártok ou Leos Janáek). Tamén son 
características da súa música as referencias á paisaxe inglesa e ás súas poboacións.

Aínda que os seus primeiros traballos, como "as avespas" (música incidental para teatro) ou a súa primeira 
sinfonía, a Sinfonía do Mar, baseada en textos de Walt Whitman, pecan de certo academicismo, xa conteñen 
as bases harmónicas e o xerme das súas obras máis famosas, así como o seu interese pola música tradicional 
de Inglaterra.

O seu salto á fama produciuse coa "Fantasía sobre un tema de Thomas Tallis". Nesta obra, composta para 
cuarteto e dobre orquestra de corda, que responde en liñas xerais a unha forma de tema principal con 
variacións, desenvolve un tema do compositor inglés renacentista Thomas Tallis. O desenvolvemento da peza 
condúcese explorando as distintas posibilidades harmónicas da melodía orixinal. Esta peza foi utilizada como 
banda sonora das películas Remando ao vento (Gonzalo Suárez, 1988) e Máster and Commander (Peter 
Weir, 2003).

Aínda que Vaughan Williams se definía como agnóstico, tiña certa inclinación polo misticismo ao igual que o 
seu grande amigo Gustav Holst. Esta é outra das influencias musicais que lle permitiron desenvolver unha 
linguaxe persoal (sobre todo harmónica), que se reflicte en todas as súas obras aínda que en maior medida 
na súa extensa produción vocal e coral, da que cabe mencionar a súa Misa en Sol menor ou a cantata Dona 
Nobis Pacem. 
No ámbito puramente orquestral destacan as súas nove sinfonías.

O seu nacemento recente, comparado con outros instrumentos con máis tradición, fai que o repertorio 
para tuba como instrumento solista sexa bastante exiguo.
A iso engádese que, nas súas orixes, este instrumento foi relegado ao de mero acompañante.

Afortunadamente, intérpretes virtuosos e compositores aventureiros deron a coñecer o enorme potencial 
da tuba, tamén como instrumento solista.

O salto da tuba como instrumento solista produciuse despois de que numerosos compositores lle adicaran 
belas pasaxes nas súas obras orquestrais.

Para instrumentos de corda e madeira hai gran variedade; de trompeta e trompa hai obras moi salientables 
(Haydn, Mozart e Strauss, sen ir máis lonxe); pero custa imaxinar a raíña do metal grave nun papel 
protagonista. 

Non obstante, é necesario recoñecer que Vaughan Williams consegue unha obra que soa moi ben, cando 
menos, e ademais mostra un alto grao de esixencia para o intérprete.

Ralph Vaughan Williams escribiu o seu concerto para tuba en fa menor en 1954 considerándose a obra máis 
grande escrita para este instrumento. 

A curiosidade desta obra atopámola en que ata este compositor, a ninguén se lle ocorrera antes dedicar 
unha obra concertante á tuba.

O seu destinatario era Philip Catelinet, tuba solista da London Symphony Orchestra, quen a estreou o 13 de 
xuño dese mesmo ano baixo a batuta de Sir John Barbirolli.

Pouco tempo despois, inspirado polo éxito do Concerto for Bass Tuba and Orchestra de Vaughan Williams, 
Paul Hindemith compuxoa súa Sonata para tuba e piano igualmente un referente no ámbito de repertorio 
para tuba solista.

Dende entón, moitos son os compositores que se animaron a compoñer para este instrumento, dándolle o 
tratamento de solista. Entre eles, Philip Sparke, John Williams, Alexander Arutiunian, Krystof Penderecki... É 
de remarcar que o recente Concerto para tuba de Joseph Hallman foi dedicado á solista da Philadelphia 
Symphony Orchestra, Carol Jantsch, quen o estreou en 2007.

Orixinalmente esta obra considerouse unha excentricidade por parte do compositor inglés, pero pronto se 
converteu nunha das súas obras máis populares, así como nunha das obras esenciais de todo o repertorio 
profesional para tuba.

No concerto ao que asistiremos, imos ver unha orquestra, Real Filharmonía de Galicia é unha orquestra na que 
atoparemos intrumentos de tres familias: Corda, Ventos e Percusión.

Na familia da corda atoparemos instrumentos como o violín, a viola, o violonchelo e o contrabaixo.
Na familia dos ventos atoparemos tanto ventos metais como ventos madeira.

Nos ventos metais atopamos a trompa, trombón, trompeta, tuba, etc.
Nos ventos madeira podemos ver a frauta, óboe, clarinete, fagote, etc.
Non debemos pensar que se distinguen estes instrumentos por como estan construidos, xa que podemos ver 
que a frauta traveseira é un intrumento pertencente á familia dos ventos madeira e normalmente está construida 
nos nosos días de metal (Antigamente si era de madeira,  e esa, é unha das razóns polas que ainda se situan nesta 
familia) . Asi que debemos saber que os instrumentos de vento se distinguen das súas familias de madeira e 
metais polo xeito que teñen de emitir o son; os instrumentos de metal emiten o son cunha boquilla de metal, 
polo que o seu són é particularmente de metal; asi pois os instrumentos de vento madeira tocan a traves de 
cañas ou lengüetas, agás a frauta que o fai soprando por un burato que se chama bisel.

Mira o seguinte debuxo onde verás como habitualmente se colocan os músicos da Real Filharmonía.

Tal e como tratamos na anterior unidade os instrumentos de vento clasificanse non polo material de construcción 
se non polo xeito de emisión do  son.  Así pois os intrumentos de vento metal emiten o son facendo vibrar os 
beizos nunha boquilla que accede directamente ao tubo de aire do instrumento. 

Os instrumentos de vento metal polas súas peculiariedades constructivas emiten un son brilante con corpo e grande 
sonoridade.

Xa que o instrumentista ten control absoluto sobre a columna de aire que incorpora ao instrumento este pode 
modular a intensidade desta para conseguir xerar diferentes sons armónicos que se producen naturalmente, o que 
permite poder dar varias alturas sonoras cunha única lonxitude do tubo.

O son que se produce será máis agudo ou grave en dependencia da lonxitude do tubo vibrador, polo que a maior 
lonxitude máis grave será o son emitido.

En dependencia a esta lonxitude atopamos instrumentos diferentes que abranguen un espectro amplo da 
sonoridade, estes instrumentos se combinan na orquestra para que o compositor poida abastecerse dos recursos 
necesarios no plantexamento da súa obra, ademáis polas carácterísticas constructivas de cada instrumento o timbre 
volvese especialmente singular dependendo do instrumento. Vexamos uns exemplos de máis agudo a máis grave, 
rematando particlarmente coa tuba.

Trompeta Trompa Trombón Tuba (Concerto completo)

Pola versatilidade de conseguir diferentes notas cunha única lonxitude, os instrumentos modernos de vento metal 
conten un mecanismo de pistóns co que o interprete consegue modificar e escoller diferentes lonxitudes de tubo, e 
deste xeito poder producir infiidade de sons e alturas diferentes podendose adaptar así a calquera peza musical.

Os 
instrumentos 
de vento 
metal

Pódese premer en cada 
instrumento para escoitar e 
ver exemplos de cada un 
deles.

https://www.youtube.com/watch?v=ASB6hFUat4g
https://www.youtube.com/watch?v=1BbNDxDGMCw
https://www.youtube.com/watch?v=fEDlNm1dCYg
https://www.youtube.com/watch?v=3GzEvWXN3zY


Música clásica coa nosa orquestra - Guía didáctica - Mario Diz

Na partitura, para sinalar o ritmo e o pulso, escribimos a música en compases, o compás é o xeito de dividir en 
pulsos a escritura dentro das partituras e sinalar a métrica da mesma.
Ata finais do século XIX, normalmente unha peza musical estaba escrita na totalidade no mesmo compás, este se 
marcaba cun quebrado ou indicación de compás ao principio da peza e tiña valor ata o final da mesma. Pero a partir 
deste momento e sobre todo xa no século XX, os compositores utilizaron a mistura de distintos compases según 
lles conviña para escribir a súa música, como é no caso de Stravinski.

Aquí podemos ver un exemplo de un compas de 3/8 da partitura de Pulcinella de Stravinski.

 
✔O numerador indicanos as partes nas que se divide cada compás.
✔O denominador, por outra parte, nos indica que figura conforma cada parte.

Como podemos ver a figura se indica cun número, para saber a que figura atribúe cada número debemos saber que 
este número nos indica a cantidade de figuras que entran nunha redonda.

- Redonda 1
- Branca 2
- Negra 4
- Corchea  8
- Semicorchea  16
- Fusa  32
- Semifusa  64

✔Os compases sinalanse na partitura coas liñas divisorias, que son as liñas horizontais que se colocan no 
pentagrama na totalidade da lonxitude de arriba a baixo do mesmo.

Debemos entender que a música é unha linguaxe máis, que por tal ten unhas normas de funcionamento, uns 
soportes e polo tanto unhas estructuras e un xeito de construcción determinados, igual que as podemos 
comprobar en calquera idioma que coñezamos, coma o galego ou español, tamen podemos observar certas 
similitudes na propia linguaxe musical.

Asi pois, na música podemos distinguir as diferentes ideas que se expresan, e dividilas en diferentes partes 
que no seu conxunto forman ideas maiores. 
Poñamos un exemplo: “ A música é a arte que combina o son e o tempo”. 

A todo o conxunto de verbas que forman unha idea completa nos lle chamamos frase, esta frase está 
construida cun suxeito: “A música”, cun verbo “é”, e un predicado “a arte que combina o son e o tempo”, 
ademáis estas á súa vez estan formadas por artigos: “A” por sustantivos “música”, por adxetivos “e” ademáis 
de pronomes ou moitas outras acepcións que xa coñecemos. 

Sen necesidade de facermos lingua, si nos vale de exemplo, xa que tal e como comentabamos con 
anterioridade a música non deixa de ser unha linguaxe que conten en moitas das veces os mesmos criterios 
de análise, incluso moitas das acepcións son homónimas e coincidentes coas que usamos nas nosas linguaxes 
verbais. Ainda así debemos saber que os criterios de análise segundo a peza musical que estaremos a 
escoitar non sempre se adaptará a estes parámetros que non deixan de ser propios da sintaxe lingüística. 

Imos a adentrarnos dun xeito máis minucioso en como podemos abordar a análise da música entendida 
deste xeito máis “gramatical” dende o aspecto melódico. 

A frase 
musical

O profesor nesta unidade traballará co 
alumnado diferentes campos posteriormente 
despois de asistir ao concerto, favorecendo así 
os conceptos xa aprendidos.

A idea musical completa tamen lle podemos chamar frase, esta, estará formada por celulas, motivos, patrons, 
etc. 

Estas frases forman outros conxuntos á súa vez que iran conformando  ideas maiores e polo tanto o 
transcurso da obra musical. 

Se atendemos a unhas estructuras e xeitos compositivos regulares onde a tonalidade marca moitas das 
veces á forma da idea musical, como por exemplo en estilos coma o Barroco, Clasicismo, tamen o 
Romanticismo, énos máis sinxelo poder facer estas analoxías coa sintaxe lingüística, ademáis podemos 
encontrar unha certa correspondencia entre as diferentes músicas xa que se establecen uns criterios de 
formación das ideas musicais case universais; pero non esquezamos que serán moitas as excepcións; queda 
na liberdade da expresión dos diferentes autores e da musicalidade en sí. 
Teremos en conta os aspectos de consonancia e disonancia, partes fortes e febles na métrica interna, etc.  
Podemos dicir que a frase musical máis habitual neste tipo de música mencionada está suxeita a unha 
estructura de oito compases, os cales os dividiremos en dúas partes iguais de catro compases cada unha, 
estes primeiros rematarán armónicamente cunha semicadencia e os catro seguintes cunha cadencia 
conclusiva. 
O comezo pode ser na parte forte do compás marcado (Tético), ou ben comezar cun compás incompleto 
na parte feble (anacrúsico) 

Imos a ver un exemplo xa sobre a partitura de varios destes conceptos explicados: 
• Trala súa saída do centro de estudos  en 1813, Schubert, a instancias do seu pai, empezou a traballar 
como asistente na escola deste, a pesar do pouco interese demostrado polo músico cara ao labor 
pedagóxico. Abandonou as labores de mestre e intentou gañarse a vida unicamente coa súa música, con 
escaso éxito.

• En Viena Schubert levou unha vida bohemia rodeado de intelectuais, amante das tabernas e dos 
ambientes populares, afastado dos salóns e da etiqueta nobiliaria. Deste ámbito procede o famoso termo 
de schubertiadas: reunións de artistas de todos os ámbitos que formaban un círculo brillante e animado 
dedicado á música e á lectura

• Schubert empegou fondamente a literatura na súa obra moitos dos escritos que empregaba eran sobre 
textos dos seus amigos, como Johann Mayrhofer e Franz von Schober, eran interpretados en reunións 
privadas coñecidas co elocuente nome de «schubertiadas», ás que asistía, entre outros, o barítono Johann 
Michael Vogl, destinatario de moitas destas breves composicións.

• Schubert reutilizou a música de Rosamunda no seu Impromtu para piano opus 142 n.º 3, no cal se 
executan o tema e seis variacións, e tamén no seu 13º Cuarteto na menor para cordas titulado 
"Rosamunda", seguramente porqué pensou que a obra teatral non se volvería escoitar.

• De Rosamunda adóitase interpretar en concerto só a Obertura, Entreactos e Ballet.

• Arthur Vaughan Williams é descendente dunha familia da baixa nobreza que chega a emparentarse con 
Charles Darwin. A súa nai procedía dunha familia acomodada, emparentada cos Darwin, pois era filla de 
Caroline Sarah Darwin, irmá de Charles Darwin.

• O seu famoso himno Old Hundredth Psalm, escoitouse por primeira vez na cerimonia de coroación da 
raíña Isabel II na abadía de Westminster en 1953.

• A.V.Williams pertence ao grupo de compositores malditos pola súa novena sinfonía. Suponse que algúns 
dos compositores máis famosos da historia morreron despois de escribir a súa novena sinfonía. 
Beethoven (1770-1827), Anton Bruckner (1824-1896), Anton Dvorak (1842-1904), Gustav Mahler 
(1860-1911), e Ralph Vaughan Williams (1872-1958). 
a) Sinala os diferentes elementos que forman esta frase musical
b) Esta frase é tética ou anacrúsica, xustifica a resposta.

O profesor pode recortar 
para repartir cada ficha aos 
seus alumnos.

Realiza os seguintes exercicios:

Une cada instrumento con cada sección.

1

2

para repartir cada ficha aos 
seus alumnos.

Realiza os seguintes exercicios:

Completa a seguinte táboa, fixate no exemplo da primeira columna.3

Escribe os signos de bemol, diese e becuadro.4

